Iesu Grist: yr un fath bob amser.
Darllen: Hebreaid 13: 1 – 8
Daliwch ati i garu'ch gilydd fel credinwyr. Peidiwch stopio’r arfer o roi croeso i bobl ddieithr yn eich cartrefi – mae rhai pobl wedi croesawu angylion i’w cartrefi heb yn wybod! Daliwch ati i gofio’r rheiny sy’n y carchar, gan feddwl sut brofiad fyddai hi i fod yn y carchar eich hunain! Cofiwch hefyd am y rhai sy'n cael eu cam-drin, fel tasech chi'ch hunain yn dioddef yr un fath. 
Dylai priodas gael ei barchu gan bawb, a ddylai person priod ddim cysgu efo neb arall. Bydd Duw yn barnu pawb sy'n anfoesol ac yn cael rhyw y tu allan i briodas.  Peidiwch gadael i gariad at arian eich meddiannu chi! – byddwch yn fodlon gyda'r hyn sydd gynnoch chi. Wedi’r cwbl mae Duw ei hun wedi dweud, 
"Wna i byth eich siomi chi, 
na throi fy nghefn arnoch chi."
Felly gallwn ni ddweud yn hyderus, 
"Yr Arglwydd ydy'r un sy'n fy helpu i; 
fydd gen i ddim ofn. 
Beth all pobl ei wneud i mi?"
Cofiwch eich arweinwyr, sef y rhai wnaeth rannu neges Duw gyda chi. Meddyliwch sut mae eu bywydau nhw wedi gwneud cymaint o ddaioni. Credwch yn yr Arglwydd yr un fath â nhw. Mae Iesu y Meseia yr un fath bob amser – ddoe, heddiw ac am byth!

Wrth orffen ei lythyr at yr Hebreaid mae’r awdur yn annog y Cristnogion i ddal ati gyda’u harferion da. Mae nhw’n cael eu hannog i garu ei gilydd, i roi croeso i eraill ac i ofalu am rai sy’n llai ffodus na nhw eu hunain, ymysg pethau eraill.
Mae’r Cristnogion yn cael gorchymyn i gofio eu harweinwyr, y rhai oedd wedi eu dysgu yn ffyddlon am Iesu. Ond wrth sôn am Iesu mae’n naturiol cofio ei fod o yn berson llawer mwy, a mwy rhyfeddol na neb arall.  Mae Iesu yr un fath bob amser, ar hyd yr oesoedd. Dydy Iesu ddim yn heneiddio nac yn marw fel ein harweinwyr.

 ‘Mae Iesu y Meseia yr un fath bob amser – ddoe, heddiw ac am byth!’

Mae’r adnod yn sôn am Iesu Grist ddoe. Beth oedd o’n ei wneud ddoe?  Wrth edrych ar ddechrau efengyl Ioan (1: 1-3) rydyn ni’n darllen ei fod o yno o’r dechrau cyntaf,
Y Gair oedd yn bod ar y dechrau cyntaf. 
Roedd y Gair gyda Duw, a Duw oedd y Gair. 
Roedd gyda Duw o’r dechrau cyntaf un. 
Trwyddo y crëwyd popeth sy’n bod. 
Does dim yn bodoli ond beth greodd e.
Yn yr Hen Destament darllenwn am un oedd fel oen yn dod i ddioddef ac i achub ei bobl.  Roedd y cyfan yn cael ei gyflawni pan ddaeth Iesu i’r byd mewn cnawd, fel baban.  Mae bywyd a marwolaeth Iesu Grist yn daliad (yn Iawn) dros ein pechodau.

Ers hynny beth sy’ wedi bod yn digwydd? Beth am heddiw? Ers ei atgyfodiad mae Iesu wedi bod yn adeiladu ei eglwys ac yn galw pobl ato’i hun ar hyd y canrifoedd.

Ar adegau mae fflam yr eglwys wedi llosgi yn isel ond ar adegau eraill (e.e. yng nghyfnod Hywel Harris a William Williams, Pantycelyn) mae’r eglwys wedi tyfu.  Ar y funud mae pethau’n edrych yn ddigalon yng Nghymru, ond mae’r newyddion da  yn cael ei gyhoeddi, ac yn llwyddo mewn mannau eraill ar draws y byd. Yn hyn o beth gellid dweud fod y diwedd gymaint yn nes, gan mai dyna ydy’r addewid yn llyfr y Datguddiad (5:9),
Roedden nhw'n canu cân newydd: “Rwyt ti'n deilwng i gymryd y sgrôl
ac i dorri y seliau, am dy fod ti wedi cael dy ladd yn aberth, ac wedi prynu pobl i Dduw â’th waed – pobl o bob llwyth ac iaith, hil a chenedl.
Lle i ddiolch sydd gennym ein bod wedi clywed am Iesu Grist a’r Duw byw, ac wedi cael cyfle i gredu. Os credwn yn Iesu Grist cawn edrych ymlaen at yfory gogoneddus yn y nefoedd, sy’n para am byth.
Dylen ni ddiolch felly am gael maddeuant am ein pechodau, am yr holl fendithion dyn ni’n eu derbyn dros y blynyddoedd ac am y rhai sydd wedi ein dysgu am Iesu. Dylen ni geisio Duw o’r newydd yn ein bywydau personol, a gwneud yn fawr o’n hamser i ogoneddu Duw yn ein bywydau.

